
2. Jóannes Eidesgaard, løgmaður, Tinganes, Postboks 64, FO-110  Tórshavn 
3. Hans Pauli Strøm, landsstýrismaður, Almanna- og heilsumálaráðið, Eirargarður 2, Tórshavn

Sagt verður frá, at soljóðandi skriv í dag er sent Høgna Hoydal, løgtingsmanni:
”Viðv. kæru tygara um ellis- og røktarheim í Vági

Landsstýrismálanevndin hevur í dag umrøtt og tikið støðu til spurningin, hvørt hetta er eitt mál, ið nevndin eigur at taka upp til viðgerðar, antin sjálv ella við tilmæli um, at settur verður ein  kanning​ar​stjóri sbr. Stýrisskipanarlógini § 38.
Nevndin hevur undir viðgerðini býtt seg í ein meiriluta og ein minniluta.

Meirilutin í nevndini (Kári P. Højgaard og Kjartan Joensen) hevur hesar viðmerkingar:

Sum málið fyriliggur, kann meirilutin ikki útiloka, at brot kann vera framt á lóggávuna.

Málið fevnir í høvuðsheitinum um 3 spurningar, ið kundu verið áhugaverdir at kanna í einum rættarligum høpi:

1. Spurningurin er, um landsstýrið hevur misnýtt sítt vald við at leggja trýst á kommunurnar í Suðuroynni fyri at fáa tær at byggja ellis- og røktarheim á staðnum, har miðnámsskúlin skuldi vera í Vági.

2. Spurningurin er, um landsstýrið hevur gjørt mismun millum kommunur við bara at bjóða lagaliga fígging til bygging av ellis- og røktarheimi á staðnum, har miðnámsskúlin skuldi vera í Vági.

3. Spurningurin er, um landsstýrið hevur givið bindandi tilsøgn uttan heimild, og um so kann hugsast, at landsstýrið kann verða álagt endurgjaldsábyrgd mótvegis kommununum, um heimild ikki fæst fyri tilsøgnini. 

Harumframt eru í kæruni reistir spurningar um gegni, notatskyldu, skeivar og villleiðandi upplýsingar fyri Løgtinginum, umframt viðurskifti í sambandi við kommunustýrislógina.

Lóggávan inniheldur ikki greiðar skrivaðar reglur um valdsmisnýtslu og mismun. Hægstirættur hevur í U 1999.814 viðgjørt eitt mál, ið møguliga kann samanberast við hetta, men dómurin inniheldur onga generella vegleiðing um, hvar markið gongur fyri, nær vald verður nýtt á ein slíkan hátt, at talan verður um ólógliga valdsmisnýtslu, og nær munur gerst ólógligur mismunur. Tey, ið eru biðin um upplýsingar í málinum, eru harumframt ymisk á máli um, hvørt kommunurnar hava verið fyri ósakligum trýsti ella vanbýti. Tað er tí trupult hjá landsstýrismálanevndini ella einum kanningarstjóra at gera niðurstøður um hesi viðurskifti.
Meirilutin heldur, at høvuðsspurningar í málinum eru slíkir, sum best hóska seg at verða gjørdir av í einum rættarmáli. Víst verður í hesum sambandi til starvsskipanina hjá nevndini § 5, stk. 1, nr. 4.
Slíkt rættarmál kann verða reist av teimum, ið møguliga hava verið fyri trýsti, vanbýti ella tapi. Harumframt kunnu løgmaður eins væl og Løgtingið eisini gera av at reisa ákæru viðvíkjandi broti á løgtingslóg um ábyrgd landsstýrissins, jbr. § 9 í løgtingslóg um ábyrgd landsstýrismanna. 

Upplýsingarnar í málinum eru sera rúgvismiklir, og er einki, ið bendir á, at landsstýrismálanevndin ikki hevur fingið øll skjøl og allar upplýsingar í málinum. Viðgerðin av málinum er enn ikki liðug í landsstýrinum. Merilutin í landsstýrismálanevndini sær tí, sum nú er, ikki orsøk til at gera fleiri kanningar í málinum. 
Hvat viðvíkur spurningunum um gegni, notatskyldu, skeivar og villeiðandi upplýsingar fyri Løgtinginum, umframt viðurskifti í sambandi við kommunustýrislógina, so heldur meirilutin, at hesir spurningar eru so óloysiliga knýttir at høvuðsspurningunum, at tað ikki er rætt at taka teir upp til sjálvstøðuga viðgerð í landsstýrismálanevndini ella hjá kanningarstjóra, um málið skuldi verið tikið upp í rættinum.
Minnilutin í nevndini (Karsten Hansen) heldur, at nevndin eigur at krevja av løgtingsfor​manninum, at settur verður en kanningarstjóri sbr. stýrisskipanarlógini § 38.

Minnilutin heldur, at tað, sum er komið fram, bendir alt á, at tað er landsstýrið, sum hevur tikið eina avgerð, sum teir hava trýst kommunurnar at taka undir við, soleiðis at tær, sum ikki vildu vera við, ikki fingu somu lagaligu fígging. Hetta er alt gjørt, uttan at serliga lógarheimildin er fingin til vega frammanundan. Minnilutin heldur, at upplýsingarnar í málinum stuðla undir kæruna, og at nógvir ósvaraðir spurningar eru í málinum. Minnilutin heldur tí, at málið eigur at verða beint til ein kanningarstjóra.”
2.-3. Not.
N.v.
Kristina Samuelsen

